
Canón do Inferniño

No tramo medio, o río Mandeo baixa encaixado por tramos que se poden cualificar de canóns. O
primeiro deles é o tramo dende A Castellana a Ponte Aranga, incluído acertadamente na proposta oficial
de ampliación. O segundo tramo vai dende a ponte de Xielas até o lugar de Chelo. Deste segundo tramo,
soamente as inmediacións do monte Espenuca (dende o regato da Pía até Chelo) foron incluídas na
proposta oficial de ampliación, deixando fóra o tramo máis encaixado do río: o canón do Inferniño. 

No avesedo destes tramos encaixados (ribeira esquerda) é onde se presentan os mellores redutos dos
bosques de ribeira, acollendo a unha flora diversa que inclúe varios fentos protexidos e queirogais. Pola
contra, a ribeira dereita, máis exposta ó sol, presenta unha vexetación arbustiva sobre os afloramentos
graníticos. A poboación local de lagartixa da serra (Iberolacerta monticola) está protexida no catálogo galego
(poboación de baixa altitude da provincia da Coruña), podendo presentar nesta zona o seu hábitat óptimo.
O bosque e os cortados rochosos albergan niños de aves rapaces protexidas (Accipiter gentilis, Falco
peregrinus).

Aparte dos seus valores faunísticos, florísticos e paisaxísticos, o seu carácter abrupto fai que nesta zona
estean en gran parte abandonadas as actividades forestais.

Xunqueiras e canavais de A Veiga e San Xiao

Augas arriba da vila de Betanzos se estende unha marisma conformada por xunqueiras e canavais que
estrañamente quedou fóra da declaración orixinal do LIC e da proposta oficial de ampliación. Mais aínda,
no lugar de O Regueiro o ancho do LIC vese estreitado, deixando fóra as marxes do río e cubrindo
unicamente o su leito, até chegar ó casco urbano. Esta zona é un hábitat magnífico para unha subespecie
en perigo de extinción, a escribenta palustre iberoccidental (Emberiza schoeniclus lusitanica), que se ten
citado na zona. Entre o resto da avifauna presente, podemos destacar a presenza do rascón de auga (Rallus
aquaticus).

Esta zona presenta riscos de inundacións con recorrencia de 50 anos e funciona como tampón ante as
avenidas invernais. Xa que logo, a súa conservación ten a maiores unha dimensión de seguridade ante
as inundacións que poden afectar á vila.

Praia de Sumiño

Actualmente a praia de Sumiño, ou Pequena de Miño, non está totalmente integrada no LIC Betanzos-
Mandeo: soamente o seu terzo sur pertence ó LIC. 

Esta praia é importante para as aves acuáticas migradoras, especialmente as limícolas, por ser unha
zona de alimentación. Nos seus fondo atópase unha pradería de Zostera marina, onde se alimentan moitas
anátidas que se desprazan dende outros puntos do LIC. Xa mar a dentro téñense avistado arroaces
alimentándose.

Río Lambre

Na actual proposta oficial de ampliación do LIC Betanzos-Mandeo inclúe acertadamente as marismas
que o río Lambre forma na súa desembocadura. 

Hai motivos razoables para estender a zona incluída aínda máis, augas arriba polo menos até a ponte
de Moreira (estrada CP-3903, nas inmediacións de Valmarín). Este río presenta un estado ecolóxico moi
aceptable, con bosque de ribeira que conforma o hábitat prioritario 91E0* Bosques aluviais de Alnus
glutinosa e Fraxinus excelsior. Augas arriba da ponte Ribeira, o río vai máis encaixando, véndose o bosque
ripario arrodeado de carballeiras que soben polas elevadas pendentes do val.

Nesta zona entre a ponte Ribeira e a ponte de Moreira, con pouca influenza antrópica, atópase a maior
riqueza botánica. Angosta e situada na aveseda do monte Vilarciá, nela logran refuxio fentos ameazados
como Vandenboschia speciosa (=Trichomanes speciosum) e Hymenophyllum tunbrigense, estando o primeiro no
Anexo II da Directiva Hábitats e ambos no Anexo II do Catálogo Galego de Especies Ameazadas.

 Na ribeira dereita, xa no lado leste da solaina do monte Castro, na parte alta aparecen afloramentos
graníticos nos que non pode desenvolverse o bosque, estando colonizado por matogueiras, pero que dan
paso ó bosque de ribeira xa na parte baixa.

Todo este tramo de río tamén ten importancia para as aves rapaces, téndose observado a nidificación
de Falco peregrinus, Milvus migrans, Pernis apivorus, Accipiter gentilis e Buteo buteo.

Marismas de Miodelo e do Mar Pequeno

Dentro do LIC Betanzos-Mandeo, no seu tramo de ría, existen dous puntos nos que sería conveniente
axustar as lindes do LIC. No lugar de Miodelo (límite entre os concellos de Bergondo e Betanzos), quedou
un anaco de marisma fóra do LIC na ribeira do regato que ten o mesmo nome. Parte do leito do regato está
sobrevoado pola autovía mediante un viaduto, pero é un tramo afectado polas mareas. Nesta zona tense
observado á lontra (Lutra lutra) alimentándose. Na zona chamada Mar Pequeno (Viñas, concello de
Paderne), quedou tras da vía do ferrocarril unha zona inundable alimentada por regatos bordeados de
ameneiros e outras especies autóctonas.

CREACIÓN DO LIC BRAÑAS DE SADA

- Brañas e bosque de ribeira de Sada (30 ha).

As Brañas de Sada é un humidal continental de orixe antrópico que ten desenvolvido un notable
bosque ripario fundamentalmente constituído polo hábitat prioritario 91E0* Bosques aluviais de Alnus
glutinosa e Fraxinus excelsior en torno a varias láminas de auga. Os seus valores naturais teñen sido
revelados polas sucesivas investigacións e publicacións da Sociedade Galega de Historia Natural sendo
o informe máis recente o realizado en xullo de 2011, (http://www.sghn.org/Delegacion_As_Marinhas/
Delegacion_As_Marinhas.html). Destaca a presenza do fento Woodwardia radicans, que está incluído no
Anexo II da Directiva CE 97/62, ademais de aparecer no Catágo Galego de Especies Ameazadas como
Vulnerable. Na láminas de auga está presente a lentella de auga Spirodela polyrhiza o que constitúe a única
cita desta especie en Galicia [(Carballeira, R., Rocha Veira, V. & Sahuquillo, E. (2010). Spirodela polyrhiza
(L.) Schleid. (Lemnaceae): primera cita para Galicia (NO de la Península Ibérica). Nova Acta Científica
Compostelana (Bioloxía), Vol 19: 93-95. (Notas Breves)].
É de salientar a variedade de anfibios, entre os que
destaca a Rana iberica (incluída no Catálogo Galego de
Especies Ameazadas). Moi importante é a súa función
depuradora da contaminación presente nas augas dos
regatos tributarios antes de vertelas no mar, ó que se
engade o efecto tampón ante as crecidas dos ríos,
protexendo o casco urbano da vila das enchentes.

Engadido ó seu valor intrínseco como espazo natural,
hai que destacar o seu enclave privilexiado. Por unha
banda, a súa proximidade e conexión co mar permite un
tránsito de fauna –tanto de diversidade de anátidas e
ardeidas, como mamíferos protexidos como é o caso da lontra (Lutra lutra)– entre o humidal e a praia de
Sada, onde a proliferación de Zostera marina nos seus fondos fornece de un lugar de alimentación.

Por outra, a proximidade co centro urbano da vila lle da á poboación residente e ós visitantes unha
posibilidade de achegarse e gozar dun espazo natural sen ter que desprazarse. A conservación deste
humidal engadiría un magnífico recurso de turismo sostible a unha vila que depende tanto deste sector.

AMPLIACIÓN DA PROPOSTA DE LIC ESTEIRO DO RÍO BAXOI

- Praia de Miño e costa da Punta Satareixas (17 ha terrestres e 30 ha mariñas).

Na proposta oficial de ampliación da Rede Natura figura un novo LIC que se estende polo esteiro do
río Baxoi, e a punta este da praia Grande de Miño, pero deixa fóra gran parte dela. Nesta praia tense
investido un grande esforzo nos últimos anos na recuperación da flora dunar, con campañas de
eliminación de Carpobrotus edulis e plantación de especies nativas como Ammophila arenaria. Tamén se
teñen construído infraestruturas para reducir o impacto dos numerosos usuarios da praia no verán, como
son as pasarelas de madeira. Todo isto ten levado a que mellorara o estado notablemente (sen que
signifique que non se teña que continuar nesta liña coa eliminación do campo do fútbol, que ocupa unha
zona de esteiro, e a retirada de árbores alóctonas plantadas nas dunas).

Os cantís da Punta de Satareixas están conformados polo hábitat prioritario 5230* Matogueiras
arborescentes de Laurus nobili. A zona inmediata conta con fondos areosos somerxidos permanentemente
(hábitat Rede Natura 1110) e con arrecifes formados tanto por afloramentos rochosos como somerxidos
(hábitat Rede Natura 1170). A proximidade do LIC Betanzos-Mandeo tamén ofrece a posibilidade de
garantir un corredor ecolóxico a través da costa (coa excepción das instalacións portuarias).

Aparte dos motivos técnicos para incluír integramente a praia e os cantís, entendemos que a
declaración de toda a praia como Rede Natura será un reforzamento do atractivo turístico para o concello
de Miño e tamén unha garantía da súa conservación.

CREACIÓN DO LIC SERRA DA LOBA

- Cordal de Montouto e sur da serra da Loba (6.216 ha).

A Cordal Galega é un sistema montañoso que cruza Galicia de norte a sur. Sendo o seu extremo norte
os cabos de Ortegal e Estaca de Bares, lugar de chegada de numerosas especies migratorias do norte
europeo, este sistema serve de condución a moitas aves paseriformes que por seu carácter semi montano
utilizan as serras concatenadas da Cordal Galega como lugar de descanso e alimentación nas súas viaxes
migratorias. Xa que logo, é de aplicación a Directiva Aves, que fornece de especial protección ás aves
migratorias.

Asemade, esta zona é de importancia para a conservación do lobo. Xa que logo, o LIC Serra da Loba
serviría de corredor ecolóxico para aves e mamíferos entre os espazos protexidos do norte: o Parque
Natural Fragas do Eume e o LIC Xubia-Castro. Polo oeste conectaría cos LIC Betanzos-Mandeo e LIC
Brañas do Deo. Polo este co LIC Parga-Ladra-Támoga. Polo sur, co LIC Serra da Cova da Serpe, LIC Serra
do Careón e LIC Sobreirais do río Arnego.

AMPLIACIÓN E CAMBIO DE DENOMINACIÓN DO LIC VEIGA DE PONTELIÑARES:

1. A denominación actual é absolutamente erróneo pois non se atopa nos terreos do pobo dese nome
(Ponteliñares) e nin tan siquera no seu concello (Bande). O nome axeitado para o LIC actual sería o
“Veigas de Ordes e A Forxa”, mentres que o nome correcto para a ampliación proposta (que coincide
coa oficial de 2008) sería “Veigas de Porqueira e Rairiz de Veiga”.

2. Presenza dos hábitats Bosques aluviais de Alnus glutinosa e Fraxinus excelsior (Nat-2000 91E0*) e os
Prados de sega de baixa altitude (Nat-2000 6510) para os que é necesario mellorar a representatividade
no ámbito do territorio español segundo a  Decisión 2006/613/CE da Comisión (DOUE L 259,
21/9/2006).

3. Presenza dunha especie de flora globalmente ameazada: Eryngium viviparum.

4. Acubilla unha parte importante da única poboación galega (a limiá) do notostráceo Lepidurus apus.

5.  Sobranceira biodiversidade faunística, con 240 especies de vertebrados con presenza recente:

a. Peixes: 4 especies, dúas delas catalogadas como vulnerables no Libro Rojo Español (LRE) e/ou no
Catálogo Galego de Especies Ameazadas (CGEA): Salmo trutta e Gasterosteus gymnurus.

b. Hérpetos: 23 especies (10 anfibios e 13 réptiles), con 3 especies catalogadas como vulnerables no
CGEA: Pelobates cultripes, Hyla arborea e Rana iberica.

c. Aves: 173 especies, 39 delas incluidas no Anexo I da Directiva Aves, 7 no consideradas vulnerables
no CGEA (Ixobrychus minutus, Circus pygargus, Circus cyaneus, Hieraaetus fasciatus, Himantopus
himantopus, Scolopax rusticola e Emberiza schoeniclus) e outras 6 especies coas poboacións
reprodutoras “en perigo” segundo o LRE e/ou o CGEA (Anas crecca, Tetrax tetrax, Burhinus
oedicnemus, Vanellus vanellus, Gallinago gallinago e Numenius arquata).

d. Mamíferos: 40 especies, das que media ducia están catalogadas como vulnerables no LRE (Galemys
pyrenaicus, Rhinolophus euryale, Myotis myotis, Nyctalus lasiopterus, Oryctolagus cuniculus e Arvicola
sapidus).

CREACIÓN DO NOVO LIC RÍO FARAMONTAOS 

Neste espazo, incluido na proposta oficial de 2008, é salientable:

1. Presenza dos hábitats Bosques aluviais de Alnus glutinosa e Fraxinus excelsior (Nat-2000 91E0*) e os
Prados de sega de baixa altitude (Nat-2000 6510) para os que é necesario mellorar a representatividade
no ámbito do territorio español segundo a  Decisión 2006/613/CE da Comisión (DOUE L 259,
21/9/2006).

2. Malia á súa reducida extensión, na zona hai rexistradas 72 especies de vertebrados: 2 peixes, 5 anfibios,
1 réptil, 57 aves e 7 mamíferos). 

a. As 2 especies de peixes presentes están catalogadas como “vulnerables” no LRE e 1 delas
(Gasterosteus gymnurus) tamén no CGEA. 

b. Entre as aves, 6 especies están incluidas no Anexo I da Directiva Aves (Ciconia ciconia, Elanus
caeruleus, Circus cyaneus, Circus pygargus, Alcedo atthis e Lullula arborea) mentres que respecto ao
CGEA hay 2 especies consideradas “vulnerables” (Circus cyaneus, Circus pygargus) e 1 coas súas
poboacións nidificantes “en perigo” (Vanellus vanellus), en tanto que o LRE considera “vulnerables”
a 2 especies (Circus pygargus e Streptopelia turtur).

c. Entre os mamíferos, 1 especie (Arvicola sapidus) está catalogada como vulnerable no LRE.

AMPLIACIÓN DO NOVO LIC BRAÑAS DE GOLPELLÁS

Este novo LIC na cabeceira do río Fírbeda debera ampliarse para abranguer a veiga dos veciños de
Catelaus, Lobás e Serois, así como a dos de Lucenza, Saceda e Pedrosa. Ademais, bordeando o pueblo de
Vila polo leste debera prolongarse, a traverso do río dos Vales, logo río das Mestas, logo río Fírbeda, ata
o denominado Cadoiro do río Fírbeda delimitado nos “Espacios Naturales da Provincia de Ourense”  (DOG
nº 117, de 20-06-1991).

CREACIÓN DO LIC RIO MENTE

Abranguendo dende a confluencia dos ríos Mente e Arzoá (inclusive) ata a Serra da Urdiñeira, onde
enlazaría co cordal do Macizo Central, actuaría como corredor biolóxico entre os Parques Naturales do
Invernadeiro e o de Montesinho, e co novo LIC Penas Libres e permitiría a conservación a conservación
de numerosas especies da rexión bioxeográfica mediterránea cunhas distribucións e unhas poboacións
(moi) reducidas en Galicia:

1. Flora: aciñeirais relativamente extensos de Quercus ilex rotundifolia, con presenza de Quercus faginea,
Acer monspessulanum, Pistacia terebinthus, Arbutus unedo Phillyrea angustifolia, Cistus ladanifer, Lavandula
stoechas, Populus, Sorbus aucuparia, Sorbus torminalis, Sambucus ebulus, Viburnum opulus, Viburnum
lantana, Cornus sanguinea sanguinea, Amelanchier ovalis
Centaurea revularis, Osyris alba, Clematis campaniflora (primeira cita para Galicia; pendente de publicación),
Antirrhinum meonanthum, Hypericum androsaemum, Saxifraga spathularis, Ruda montesa, Ruta montana,
Symphitum officinale, Gladiolus illyricus, Ferula communis, Helichrysum stoechas, Thalictrum speciosissimum,
Filipendula vulgaris, Filipendula ulmaris, Dianthus laricifolius, Jasminum fruticans, Vincetoxicum nigrum,
Orchis coriophora, Serapias lingua, Osmunda regalis, Blechnum spicant, Equisetum arvense, Asplenium
trichomanes, Ceterach officinarum, Cheilantes hispanica.

2. Fauna:  Blanus cinereus, Tarentola mauritanica.

 

AMPLIACIÓN DO LIC VIDEFERRE 

Prolongándoo ao longo do río Búbal -Buble ata conectar co LIC río Támega, para abranguer zonas con
especies moi escasas e de distribución moi restrinxida en Galicia (Blanus cinereus, Chalcides bedriagai).

 

AMPLIACIÓN DO LIC RÍO TÁMEGA

Na zona da Telleira e San Cibrao, con presencia natural de Tarentola mauritanica e onde se reproducen
Pelobates cultripes e Burhinus oedicnemus, as dúas especies catalogadas como vulnerable e en en perigo de
extinción, respectivamente,  no Catalago Galego de Especies Ameazadas. Nas inmediacións tamén hai
unha cita pendente de publicar de Ridolfia segetum, que sería a primeira desta planta para Galicia. As
coordenadas de referenza serían: x 627.849 y 4.635.889, igual que toda a raia ata chegar á capela da Santa
Ana: x 625.063 y 4.638.207.




